
Din il-pożizzjoni tal-Unjoni Ewropea hija bbażata fuq il-pożizzjoni ġenerali tagħha għall-

Konferenza mal-Ukrajna dwar l-adeżjoni (AD 9/24 CONF-UA 2), u hija soġġetta għall-prinċipji ta' 

negozjar approvati fiha, b'mod partikolari: 

– kwalunkwe fehma espressa mill-Ukrajna jew l-UE dwar kapitolu speċifiku tan-negozjati bl-

ebda mod ma hija ser tippreġudika l-pożizzjoni li tista' tittieħed dwar kapitoli oħra; 

– ftehimiet li jintlaħqu matul in-negozjati dwar kapitoli speċifiċi, anki dawk parzjali, ma 

jistgħux jiġu kkunsidrati bħala finali qabel ma jkun intlaħaq ftehim ġenerali għall-kapitoli 

kollha; 

kif ukoll għar-rekwiżiti stipulati fil-punti 5, 12, 42, 49, 50, 51 u 52 tal-Qafas ta' Negozjar. 

L-UE tħeġġeġ lill-Ukrajna tkompli bil-proċess ta' allinjament mal-acquis tal-UE u bl-

implimentazzjoni u l-infurzar effettivi tiegħu, u b'mod ġenerali biex tiżviluppa diġà qabel l-

adeżjoni, politiki u strumenti li jkunu kemm jista' jkun qrib dawk tal-UE. 

L-UE tinnota li l-Ukrajna, fil-pożizzjoni tagħha AD 30/26 CONF-UA 6, taċċetta l-acquis tal-UE 

taħt il-Ġabra 3 kif fis-seħħ fis-7 ta' Ottubru 2026 u tiddikjara li ser tkun lesta timplimentah sad-data 

tal-adeżjoni tagħha mal-Unjoni Ewropea, minbarra l-oqsma fil-kapitoli 16 u 17 fejn l-Ukrajna talbet 

perjodi tranżitorji kif jinsab hawn taħt. 

Bħala rispons globali għat-talbiet tal-Ukrajna għal perjodi tranżitorji u derogi, l-UE tfakkar fil-

pożizzjoni ta' negozjar ġenerali tagħha li miżuri tranżitorji huma eċċezzjonali, għal żmien u ambitu 

limitati, u akkumpanjati minn pjan bi stadji definiti b'mod ċar għall-applikazzjoni tal-acquis tal-UE. 

Ma jridux jinvolvu emendi għar-regoli jew il-politiki tal-UE, iħarbtu l-funzjonament korrett 

tagħhom, jew iwasslu għal distorsjoni sinifikanti tal-kompetizzjoni fis-suq intern. 

1. Kapitolu 10 – It-trasformazzjoni diġitali u l-media 

L-UE tilqa' l-istruttura istituzzjonali mibnija tajjeb tal-Ukrajna u l-livell għoli ta' allinjament mal-

objettivi tal-politika tal-UE u tistieden lill-Ukrajna tiżgura l-allinjament sħiħ mal-objettivi tad-

Deċennju Diġitali. L-UE tinnota l-progress tal-Ukrajna fil-qasam tat-trasformazzjoni diġitali, 

[b'mod partikolari fir-rigward tad-diġitalizzazzjoni tas-servizzi pubbliċi]. L-UE tinnota 

b'sodisfazzjon it-traspożizzjoni mill-Ukrajna tal-acquis dwar ir-roaming, li ppermettiet l-adeżjoni 

maż-żona tar-roaming daqslikieku f'pajjiżek mill-1 ta' Jannar 2026. L-UE tistieden lill-Ukrajna 

tagħmel użu sħiħ mill-Programm Ewropa Diġitali. 

L-UE tinnota l-allinjament parzjali tal-Ukrajna mal-acquis tal-UE marbut mal-komunikazzjoni 

elettronika u t-teknoloġiji tal-informazzjoni. L-UE tilqa' l-livell għoli ta' allinjament tal-Ukrajna 

mal-acquis tal-UE marbut mal-acquis tar-roaming, u l-allinjament parzjali mal-politika tal-

identifikazzjoni elettronika, id-data miftuħa u l-ispettru tar-radju. L-UE tistieden lill-Ukrajna 

ssaħħaħ l-isforzi biex tkompli l-allinjament tagħha u tistieden lill-Ukrajna tieħu l-passi kollha 

meħtieġa biex timplimenta bis-sħiħ l-acquis tal-UE, fost l-oħrajn billi tillibera l-banda ta' 700 MHz 

mix-xandir televiżiv, kif ukoll l-acquis tal-UE dwar it-800 MHz, ladarba titneħħa l-liġi marzjali. 

L-UE tinnota l-allinjament parzjali tal-Ukrajna mal-acquis tal-UE marbut mas-servizzi diġitali. L-

UE tilqa' l-passi inizjali għall-allinjament mal-Att dwar is-Servizzi Diġitali, l-Att dwar is-Swieq 

Diġitali u r-Regolament dwar ir-relazzjonijiet bejn il-pjattaformi u n-negozji u tistieden lill-Ukrajna 

tkompli l-isforzi tagħha, speċjalment fir-rigward tal-Att dwar is-Servizzi Diġitali. L-UE tieħu nota 

tat-talba tal-Ukrajna għal assistenza teknika biex tistabbilixxi awtorità regolatorja kompetenti li 

tkopri, fost l-oħrajn, l-implimentazzjoni tas-servizzi diġitali. 

L-UE tinnota l-allinjament parzjali tal-Ukrajna mal-acquis tal-UE marbut mal-fiduċja diġitali u ċ-

ċibersigurtà. L-UE tistieden lill-Ukrajna tallinja ruħha mal-Qafas tal-UE għall-Identità Diġitali 

(EUDI) u tkompli tallinja mad-Direttiva NIS2. Barra minn hekk, l-UE tħeġġeġ lill-Ukrajna tkompli 

timplimenta s-Sett ta' Għodod għaċ-Ċibersigurtà tal-5G. 

L-UE tilqa' l-livell għoli ta' allinjament tal-Ukrajna mal-acquis tal-UE dwar is-servizzi tal-media 

awdjoviżiva b'mod ġenerali, u l-allinjament parzjali marbut mal-acquis dwar il-media nfisha. L-UE 

tissottolinja l-ħtieġa li l-Ukrajna tittratta l-allinjament sħiħ mad-Direttiva dwar is-Servizzi tal-Media 

Awdjoviżiva u l-Att Ewropew dwar il-Libertà tal-Media bħala kwistjoni ta' prijorità. 

Barra minn hekk, l-UE tinnota li l-Ukrajna mhijiex allinjata mal-acquis tal-UE dwar l-intelliġenza 

artifiċjali u s-semikondutturi u tistieden lill-Ukrajna tallinja ruħha mal-Att tal-UE dwar l-

Intelliġenza Artifiċjali, u tieħu l-passi meħtieġa biex tallinja ruħha mal-acquis dwar is-

semikondutturi. 

L-UE tilqa' l-fatt li l-Ukrajna għandha fis-seħħ qafas legali u strateġiku għall-ġlieda kontra l-

korruzzjoni fil-qasam tat-trasformazzjoni diġitali u l-media. L-UE tħeġġeġ lill-Ukrajna żżomm 

fis-seħħ sistema ta' monitoraġġ li tiżgura l-implimentazzjoni tal-qafas, filwaqt li tagħti attenzjoni 

partikolari lis-settur tal-media. 

2. Kapitolu 16 – It-tassazzjoni 

L-UE tieħu nota tat-talba tal-Ukrajna għal perjodi tranżitorji rigward: 

a. Perjodu tranżitorju rigward ir-regoli tal-UE dwar id-dazju tas-sisa, biex ma jiġux applikati l-

eżenzjonijiet, b'mod partikolari b'rabta ma': 

1) L-Artikolu 14(1)(c) tad-Direttiva tal-Kunsill 2003/96/KE tas-27 ta' Ottubru 2003 li tirriforma l-

istruttura tal-Komunità dwar tassazzjoni fuq prodotti ta' enerġija u elettriku, rigward l-

implimentazzjoni ta' eżenzjoni mid-dazju tas-sisa għal prodotti ta' enerġija forniti għall-użu ta' 

karburant għall-skopijiet ta' navigazzjoni fl-ibħra ġewwa l-Komunità (tinkludi s-sajd), barra minn 

dgħajjes għall-użu privat jew għall-divertiment, u elettriku magħmul abbord xi dgħajsa. 

L-UE tqis li ser tkun meħtieġa informazzjoni aktar dettaljata qabel ma l-UE tkun tista' tieħu 

pożizzjoni dwar din it-talba. B'mod partikolari, l-UE tistieden lill-Ukrajna tispeċifika l-iskeda taż-

żmien għall-perjodu tranżitorju mitlub, tippreżenta pjan biex tissodisfa r-regoli tad-dazju tas-sisa 

tal-UE dwar l-eżenzjonijiet fir-rigward ta' prodotti tal-enerġija speċifiċi u tipprovdi rekord tal-

implimentazzjoni tiegħu wara l-perjodu tranżitorju. 

2) Is-subparagrafi (a), (e) u (f) tal-Artikolu 27(1) tad-Direttiva tal-Kunsill 92/83/KEE tad-19 ta' 

Ottubru 1992 dwar l-armonizzazzjoni tal-istrutturi tat-taxxi tas-sisa fuq l-alkoħol u x-xorb 

alkoħoliku. 

L-UE tqis li ser tkun meħtieġa informazzjoni aktar dettaljata qabel ma l-UE tkun tista' tieħu 

pożizzjoni dwar din it-talba. B'mod partikolari, l-UE tistieden lill-Ukrajna tispeċifika l-iskeda taż-

żmien għall-perjodu tranżitorju mitlub, tippreżenta pjan biex tissodisfa r-regoli tad-dazju tas-sisa 

tal-UE dwar l-eżenzjonijiet fir-rigward tal-alkoħol u x-xorb alkoħoliku u tipprovdi rekord tal-

implimentazzjoni tiegħu wara l-perjodu tranżitorju. 

b. Perjodu tranżitorju rigward is-sistema komuni ta' tassazzjoni applikabbli għall-ħlas ta' imgħax 

u royalties magħmul bejn kumpaniji assoċjati fi Stati Membri differenti. 

L-UE tqis li ser tkun meħtieġa informazzjoni aktar dettaljata qabel ma l-UE tkun tista' tieħu 

pożizzjoni definittiva dwar din it-talba. B'mod partikolari, l-UE tistieden lill-Ukrajna tispeċifika l-

iskeda taż-żmien għall-perjodu tranżitorju mitlub u tippreżenta aktar informazzjoni dwar l-impatt 

tal-applikazzjoni, jew tad-dewmien tal-applikazzjoni, tas-sistema komuni ta' tassazzjoni għall-ħlas 

transfruntier ta' imgħax u royalties għad-dħul mit-taxxa u l-attraenza tal-Ukrajna bħala 

destinazzjoni tal-investiment. L-UE tipproponi li terġa' lura għat-talba fi stadju aktar tard tan-

negozjati. 

L-UE tinnota li l-qafas legali tal-Ukrajna hija allinjata parzjalment mal-acquis tal-UE dwar it-

tassazzjoni indiretta. L-UE tistieden lill-Ukrajna tallinja l-leġiżlazzjoni tagħha dwar il-VAT mal-

acquis tal-UE, b'mod partikolari billi tirrevedi l-kamp ta' applikazzjoni tar-rati mnaqqsa tal-VAT u 

l-eżenzjonijiet minnha, u billi ssaħħaħ is-sistema tal-amministrazzjoni tal-VAT. Barra minn hekk, l-

UE tissottolinja li l-Ukrajna għandha tallinja l-leġiżlazzjoni tagħha mal-acquis tal-UE dwar id-dazji 

tas-sisa fir-rigward tal-prodotti tal-enerġija, it-tabakk manifatturat, u l-alkoħol u x-xorb alkoħoliku. 

Dan jinkludi l-implimentazzjoni ta' skeda ta' żmien biex gradwalment ikun hemm allinjament mar-

rati tad-dazju tas-sisa tal-UE. Barra minn hekk, l-Ukrajna jeħtieġ li tallinja s-sistema tagħha ta' 

maħżen tat-taxxa għall-alkoħol u x-xorb alkoħoliku, it-tabakk manifatturat u l-prodotti tal-enerġija 

mal-acquis tal-UE. L-Ukrajna jeħtieġ ukoll li tallinja mad-Direttiva dwar it-taxxi indiretti fuq il-ġbir 

tal-kapital, u huwa meħtieġ aktar allinjament dwar it-tassazzjoni fuq il-karozzi. 

L-UE tinnota li l-leġiżlazzjoni tal-Ukrajna hija parzjalment allinjata mal-acquis tal-UE dwar it-

tassazzjoni diretta, inkluż id-Direttiva dwar il-Fużjonijiet, id-Direttiva dwar Kumpaniji Prinċipali 

u Sussidjarji, id-Direttiva dwar l-Imgħax u r-Royalties, id-Direttiva Kontra l-Evitar tat-Taxxa, id-

Direttiva dwar il-Mekkaniżmu għas-Soluzzjoni ta' Tilwim fit-Taxxa, u d-Direttiva dwar is-sistema 

komuni ta' tassazzjoni għall-kumpaniji omm u sussidjarji fi Stati Membri differenti. L-UE 

tissottolinja li l-kontribwenti kollha li jeżerċitaw id-drittijiet tagħhom ta' moviment liberu skont it-

Trattat dwar il-Funzjonament tal-Unjoni Ewropea jridu jkunu trattati indaqs, u kwalunkwe 

leġiżlazzjoni fiskali nazzjonali li tiddiskrimina kontribwenti mhux residenti meta mqabbla ma' 

kontribwenti residenti trid tiġi eliminata saż-żmien tal-adeżjoni. 

L-UE tinnota li s-sistema tat-taxxa tal-Ukrajna hija allinjata parzjalment mal-acquis tal-UE dwar il-

kooperazzjoni amministrattiva u d-diġitalizzazzjoni. L-UE tissottolinja l-ħtieġa li tkompli 

tallinja mar-rekwiżiti tal-UE dwar l-assistenza reċiproka u l-kooperazzjoni amministrattiva u 

ssaħħaħ l-isforzi biex jinkisbu l-interkonnessjoni u l-interoperabbiltà mas-sistemi diġitali tal-UE. 

L-UE tilqa' l-fatt li l-Ukrajna għandha fis-seħħ l-istrutturi u l-għodod għall-ġlieda kontra l-

korruzzjoni fis-sistema tat-taxxa. L-UE tenfasizza li l-Ukrajna jeħtieġ li tkompli tagħti prijorità 

lill-prevenzjoni u l-prosekuzzjoni tal-korruzzjoni billi ssaħħaħ l-integrità u l-professjonaliżmu tal-

awtoritajiet tat-taxxa, tillimita s-setgħat diskrezzjonali, u telimina l-lakuni eżistenti li jiffaċilitaw l-

evażjoni tat-taxxa. L-UE tistieden ukoll lill-Ukrajna ssaħħaħ il-kapaċità tal-istituzzjonijiet tal-

infurzar tal-liġi biex jinvestigaw u jħarrku każijiet ta' korruzzjoni relatati mat-tassazzjoni. 

L-UE tissottolinja l-ħtieġa li tiġi sostnuta l-implimentazzjoni tal-miżuri ta' riforma taħt l-Istrateġija 

Nazzjonali tad-Dħul 2024-2030. 

3. Kapitolu 17 – Il-politika ekonomika u monetarja 

Kif previst fil-Qafas ta' Negozjar, wara l-adeżjoni l-Ukrajna mhux ser issir immedjatament parti 

miż-żona tal-euro u tal-Eurosistema. 

  



  

 

AD 80/1/26 REV 1 CONF-UA 17/26  8 

  LIMITE MT 
 

L-UE tilqa' l-livell għoli ta' allinjament tal-Ukrajna mal-acquis tal-UE dwar il-politika monetarja, 

b'mod partikolari fir-rigward tal-projbizzjoni ta' aċċess privileġġat tas-settur pubbliku. L-UE 

tistieden lill-Ukrajna tieħu l-passi meħtieġa biex tallinja bis-sħiħ il-leġiżlazzjoni tagħha mal-acquis 

tal-UE dwar l-indipendenza tal-bank ċentrali. B'mod partikolari, l-UE tissottolinja l-bżonn li l-

Ukrajna tiżgura l-indipendenza personali tal-Gvernatur tal-Bank Nazzjonali tal-Ukrajna (NBU) u 

tal-membri tal-korpi tiegħu li jieħdu d-deċiżjonijiet, speċjalment fir-rigward tar-raġunijiet għat-

tkeċċija li jkunu definiti b'mod ċar f'konformità mal-acquis tal-UE u l-aċċess għal rieżami 

ġudizzjarju, u li tieħu l-passi biex telimina kwalunkwe influwenza governattiva jew parlamentari 

fuq il-governanza u l-korpi ta' teħid ta' deċiżjonijiet tal-NBU. L-UE tfakkar li l-Ukrajna jeħtieġ li 

tiżgura l-konformità sħiħa tal-NBU mal-projbizzjoni tal-finanzjament monetarju ladarba titneħħa l-

liġi marzjali. Kif deskritt fil-Qafas ta' Negozjar, l-Ukrajna mhux ser tissieħeb awtomatikament fiż-

żona tal-euro u fl-Eurosistema mal-adeżjoni. Fir-rigward tal-politika ekonomika, l-UE tinnota li l-

Ukrajna qed issaħħaħ progressivament il-governanza fiskali tagħha u li hija parzjalment allinjata 

mal-acquis tal-UE dwar il-koordinazzjoni u s-sorveljanza fiskali, il-kontabbiltà u l-istatistika tas-

settur pubbliku, it-tbassir makroekonomiku u baġitarju, ir-regoli fiskali numeriċi, it-trasparenza tal-

finanzi tal-gvern, u l-kamp ta' applikazzjoni tal-oqfsa baġitarji nazzjonali. L-UE tisħaq fuq il-bżonn 

ta' aktar sforzi għal titjib fil-kwalità tal-istatistika makroekonomika u tal-finanzi tal-gvern, għall-

proċess ta' tbassir aktar bir-reqqa, għall-istabbiliment ta' istituzzjoni fiskali indipendenti, u għall-

allinjament tal-leġiżlazzjoni u l-prattiki baġitarji mal-acquis tal-UE dwar l-oqfsa baġitarji 

nazzjonali. Huma meħtieġa wkoll sforzi biex tiġi żgurata l-preżentazzjoni f'waqtha ta' data ta' 

kwalità għolja skont il-Proċedura ta' Żbilanċ Makroekonomiku. 

L-UE tilqa' l-eżistenza ta' qafas leġiżlattiv u istituzzjonali għall-ġlieda kontra l-korruzzjoni fil-

politika ekonomika u monetarja iżda tisħaq fuq l-importanza li jiġu żgurati implimentazzjoni 

robusta u monitoraġġ mill-qrib tal-miżuri kontra l-korruzzjoni fl-istituzzjonijiet rilevanti kollha. 

4. Kapitolu 19 – Il-politika soċjali u l-impjiegi 

L-UE tinnota l-allinjament parzjali tal-Ukrajna mal-Pilastru Ewropew tad-Drittijiet Soċjali. L-

UE tinnota li l-Ukrajna hija impenjata għall-politika u l-prinċipji tal-UE li jiggwidaw il-politika 

soċjali u l-politiki tal-impjiegi tagħha. L-UE tistieden lill-Ukrajna taħdem għal aktar allinjament 

mal-Pilastru Ewropew tad-Drittijiet Soċjali, u l-implimentazzjoni tiegħu, inkluż permezz tal-

adozzjoni ta' strateġiji ġodda, għodod għall-ġbir tad-data, u biex tiżgura li l-istrumenti kollha 

disponibbli jintużaw biex jippromwovu l-implimentazzjoni u l-kisba tal-objettivi tal-Pilastru, inkluż 

opportunitajiet indaqs, kundizzjonijiet tax-xogħol ekwi u l-protezzjoni u l-inklużjoni soċjali. 

L-UE tinnota li l-Ukrajna hija parzjalment allinjata mal-acquis tal-UE dwar il-liġi tax-xogħol1 u 

tħeġġeġ lill-Ukrajna tallinja ruħha aktar miegħu. Huwa meħtieġ aktar allinjament fl-oqsma tal-

informazzjoni, il-konsultazzjoni u l-parteċipazzjoni tal-ħaddiema, il-kundizzjonijiet tax-xogħol, il-

ħinijiet tax-xogħol u l-liġi tax-xogħol fit-trasport, kif ukoll l-istazzjonar tal-ħaddiema, filwaqt li 

jeħtieġ li jitlesta l-allinjament mal-acquis tal-UE dwar it-trasferiment tal-impriżi. L-UE tissottolinja 

l-ħtieġa li l-Ukrajna ssaħħaħ il-kapaċitajiet amministrattivi għall-infurzar u l-ispezzjoni, filwaqt li 

tallinja mal-istandards internazzjonali tax-xogħol. 

  

 
1 Għall-valutazzjoni tal-acquis tal-UE dwar il-kundizzjonijiet tax-xogħol, il-ħin tax-xogħol u 

l-istazzjonar tal-ħaddiema fil-qasam tat-trasport bit-triq, ara l-pożizzjoni tal-UE dwar ir-

Raggruppament 4, il-Kapitolu 14 (Trasport). 

L-UE tinnota l-allinjament parzjali tal-Ukrajna mal-acquis tal-UE dwar is-saħħa u s-sigurtà fuq il-

post tax-xogħol. L-UE tinnota wkoll li huwa meħtieġ aktar allinjament mal-acquis tal-UE dwar is-

saħħa u s-sigurtà fuq il-post tax-xogħol, inkluż mad-Direttiva Qafas, id-direttiva dwar il-post tax-

xogħol, l-industriji tal-estrazzjoni tal-minerali permezz tad-direttiva dwar it-tħaffir, kif ukoll 

direttivi li jkopru riskji speċifiċi inkluż aġenti kimiċi, bijoloġiċi u fiżiċi, bħad-direttiva dwar l-

asbestos fuq il-post tax-xogħol, id-direttiva dwar il-karċinoġeni, il-mutaġeni jew is-sustanzi tossiċi 

għar-riproduzzjoni, u d-direttiva dwar l-oqsma elettromanjetiċi. L-Ukrajna jeħtieġ li tallinja ruħha 

mad-direttivi dwar ix-xogħol abbord bastimenti tas-sajd, it-trattament mediku abbord bastimenti, u 

korrimenti kkawżati minn oġġetti li jaqtgħu fis-settur tal-isptarijiet u l-kura tas-saħħa. L-Ukrajna 

jeħtieġ li tiżgura li fil-leġiżlazzjoni nazzjonali jiġu inkorporati wkoll l-aġġornamenti miġjuba għad-

Direttivi tal-UE dwar is-saħħa u s-sigurtà fuq il-post tax-xogħol, kull meta jkunu għadhom ma ġewx 

inkorporati. Jeħtieġ li tingħata wkoll attenzjoni partikolari lill-kamp ta' applikazzjoni personali tal-

leġiżlazzjoni nazzjonali eżistenti u futura dwar is-saħħa u s-sigurtà fuq il-post tax-xogħol, biex jiġi 

żgurat li tkun konsistenti mal-kamp ta' applikazzjoni personali tad-Direttivi tal-UE dwar is-saħħa u 

s-sigurtà fuq il-post tax-xogħol. L-Ukrajna għandha livell baxx ta' tħejjija fir-rigward tal-aspetti 

istituzzjonali tas-saħħa u s-sigurtà fuq il-post tax-xogħol. Jeħtieġ li ssaħħaħ il-kapaċitajiet 

amministrattivi għall-infurzar u l-ispezzjoni, filwaqt li tallinja mal-istandards internazzjonali tax-

xogħol. 

L-UE tinnota li l-Ukrajna għandha fis-seħħ qafas istituzzjonali u legali bażiku għad-djalogu soċjali. 

L-UE tissottolinja l-ħtieġa li l-Ukrajna tieħu miżuri biex issaħħaħ il-qafas istituzzjonali tagħha 

f'konformità mal-istandards u l-prattiki tal-UE dwar id-djalogu soċjali, issaħħaħ id-djalogu soċjali 

kemm bipartitiku kif ukoll tripartitiku, tippromwovi n-negozjar kollettiv u tiżgura l-bini tal-

kapaċitajiet għas-sħab soċjali. 

L-UE tinnota li fir-rigward tal-politika dwar l-impjiegi, l-Ukrajna hija parzjalment allinjata mal-

acquis tal-UE dwar il-qafas ġenerali għall-politiki dwar l-impjiegi, l-ekonomija soċjali u t-

tranżizzjoni ġusta, kif ukoll dwar skemi ta' appoġġ għall-impjiegi u l-impjiegi taż-żgħażagħ. L-UE 

tfakkar fil-ħtieġa li jkomplu jissaħħu l-miżuri attivi tas-suq tax-xogħol u l-iskemi ta' appoġġ għall-

impjiegi, speċjalment għaż-żgħażagħ, il-persuni qiegħda fit-tul u l-gruppi vulnerabbli, inkluż il-

ħaddiema b'diżabilità. Il-qafas leġiżlattiv u l-kapaċità istituzzjonali jeħtieġ ukoll li jissaħħu, 

speċjalment il-kapaċità funzjonali tas-Servizz Statali għall-Impjiegi. Fir-rigward tat-tranżizzjoni 

ġusta, l-UE tissottolinja li l-Ukrajna jeħtieġ li tiżgura approċċ min-naħa tas-soċjetà kollha u ta' 

gvern sħiħ meta timplimenta l-mitigazzjoni tat-tibdil fil-klima u l-adattament għalih tal-UE għall-

2030 u, aktar importanti minn hekk, għall-2050, kif ukoll l-impenji għat-tnaqqis tal-emissjonijiet, 

b'attenzjoni partikolari mogħtija lill-impatt distributtiv tat-tranżizzjoni lejn in-newtralità klimatika 

fuq il-gruppi tal-popolazzjoni l-aktar vulnerabbli, filwaqt li ħadd ma jitħalla jibqa' lura. 

L-UE tinnota li l-Ukrajna hija parzjalment allinjata mal-acquis tal-UE dwar l-aspetti istituzzjonali 

tal-protezzjoni soċjali u l-inklużjoni soċjali. L-UE tinnota wkoll li l-Ukrajna hija parzjalment 

allinjata mal-politika tal-UE dwar il-kura fit-tul, u l-protezzjoni u l-kura tat-tfal. L-UE tistieden lill-

Ukrajna ssaħħaħ is-sistema ta' protezzjoni soċjali u ttejjeb l-aċċess għaliha, kif ukoll timplimenta l-

istrateġija dwar id-dritt ta' kull tifel u tifla li jikbru f'ambjent tal-familja u tkompli tiżviluppa s-

servizzi tagħha għall-indukrar tat-tfal. L-UE tistieden lill-Ukrajna tiżgura aċċess ekwu u affordabbli 

għal servizzi ta' kura fit-tul ta' kwalità għolja għal dawk kollha fil-bżonn, flimkien ma' appoġġ 

għall-persuni li jindukraw b'mod informali, u progress fid-deistituzzjonalizzazzjoni u l-appoġġ 

għall-għajxien indipendenti tal-persuni b'diżabilità, inkluż l-anzjani b'diżabilità u t-tfal b'diżabilità. 

L-UE tinnota li l-Ukrajna hija parzjalment allinjata mal-acquis tal-UE dwar in-

nondiskriminazzjoni, u dwar it-trattament ugwali bejn in-nisa u l-irġiel fil-qasam tal-impjiegi 

u l-politika soċjali. L-UE tistieden lill-Ukrajna tkompli tallinja l-leġiżlazzjoni tagħha mal-acquis 

tal-UE u tieħu miżuri biex tindirizza dawn il-kwistjonijiet, fost l-oħrajn id-differenza fil-pagi bejn 

il-ġeneri u r-rappreżentanza limitata tan-nisa f'pożizzjonijiet ta' teħid ta' deċiżjonijiet. L-UE 

tistieden lill-Ukrajna tiżgura l-implimentazzjoni tal-miżuri rilevanti u ugwaljanza effettiva bejn in-

nisa u l-irġiel fil-qasam tal-impjiegi u l-politika soċjali. 

L-UE tinnota li l-qafas istituzzjonali u leġiżlattiv tal-Ukrajna mhuwiex allinjat mal-acquis tal-UE 

dwar il-Fond Soċjali Ewropew (FSE). L-UE tistieden lill-Ukrajna ttejjeb il-kapaċitajiet fi ħdan il-

korpi statali biex tiżgura li jkunu lesti għall-ġestjoni tal-FSE. 

L-UE tinnota li l-Ukrajna għandha fis-seħħ miżuri u programmi għall-ġlieda kontra l-korruzzjoni 

fil-qasam soċjali u tal-impjiegi u tenfasizza li l-implimentazzjoni u l-effettività ta' tali miżuri 

għandhom jiġu żgurati, flimkien mat-tisħiħ tas-sistemi ta' kontroll intern u l-kapaċitajiet 

amministrattivi. Huwa meħtieġ aktar allinjament mal-acquis tal-UE dwar il-protezzjoni tal-

informaturi, flimkien ma' passi biex tittejjeb l-integrità u r-responsabbiltà fl-ispezzjonijiet tax-

xogħol u l-infiq fuq l-assistenza soċjali. 

5. Kapitolu 20 – Il-politika imprenditorjali u industrijali 

L-UE tinnota li l-Ukrajna hija parzjalment allinjata mal-aspetti orizzontali tal-politika industrijali 

tal-UE, b'mod partikolari sar progress tajjeb fl-allinjament tal-għanijiet tal-politika industrijali mal-

għanijiet ta' politika tal-UE. L-UE tistieden lill-Ukrajna tkompli taħdem biex tikseb l-allinjament 

mal-aspetti orizzontali. L-UE tissottolinja l-progress tal-Ukrajna fid-diġitalizzazzjoni tas-servizzi 

pubbliċi, it-tkabbir ekoloġiku, u l-iżvilupp speċifiku għas-settur. L-UE tistieden ukoll lill-Ukrajna 

tkompli tiffoka fuq l-adozzjoni tal-aħjar prattiki u politiki tal-UE f'dawn l-oqsma, filwaqt li ssaħħaħ 

l-impenn tagħha għall-iżvilupp sostenibbli u tranżizzjoni diġitali strateġika u ddedikata 

istituzzjonalment tas-settur privat. 

L-UE tinnota li fil-qasam tal-politika u l-istrumenti tal-intrapriżi, l-Ukrajna hija parzjalment 

allinjata mal-politika u l-istrumenti tal-UE għall-SMEs. L-UE tinnota li l-Ukrajna jeħtieġ li ċċaqlaq 

l-enfasi tagħha għall-implimentazzjoni, speċjalment f'riformi kumplessi. Filwaqt li l-Ukrajna qed 

tipparteċipa b'mod attiv fil-Pilastru tal-SMEs tal-Programm tas-Suq Uniku (SMP), li jinkludi n-

Network Enterprise Europe, Erasmus għal Imprendituri Żgħażagħ, u EuroClusters, l-UE tistieden 

lill-Ukrajna tiżgura sinerġiji bejn l-azzjonijiet tal-Pilastru tal-SMEs u l-azzjonijiet fil-livell 

nazzjonali b'appoġġ għall-SMEs. 

L-UE tinnota li t-taffija tal-ostakli għall-parteċipazzjoni fi programmi tal-UE bħall-SMP u l-bini ta' 

sinerġiji bejn l-azzjonijiet tal-Pilastru tal-SMEs u l-azzjonijiet fil-livell nazzjonali b'appoġġ għall-

SMEs jistgħu jtejbu l-attraenza ta' inizjattivi bħall-programm EYE u s-sħubijiet tar-raggruppamenti 

bejn l-UE u l-Ukrajna. L-UE tistieden ukoll lill-Ukrajna tiżgura allinjament sħiħ mal-acquis tal-UE 

dwar il-pagamenti tard. 

L-UE tinnota l-allinjament parzjali tal-Ukrajna mal-acquis tal-UE dwar is-setturi industrijali. L-

UE tilqa' l-progress tal-Ukrajna fl-allinjament mal-acquis tal-UE f'diversi setturi industrijali, bi 

sforzi sinifikanti f'oqsma bħall-materja prima. L-UE tilqa' l-isforzi tal-Ukrajna lejn l-allinjament 

mal-objettivi tal-politika spazjali tal-UE u l-istrumenti rilevanti. L-UE tistieden lill-Ukrajna fir-

rigward tas-settur tal-kostruzzjoni biex tistabbilixxi sistema robusta ta' sorveljanza tas-suq. L-UE 

tistieden ukoll lill-Ukrajna tkompli bl-isforzi fis-setturi kollha fejn huwa meħtieġ aktar allinjament 

mal-acquis tal-UE, inkluż it-turiżmu, il-kostruzzjoni, l-estrazzjoni minerarja, il-materja prima, it-

tessuti, id-difiża u l-industrija tal-azzar. 

L-UE tenfasizza li l-Ukrajna għandha tiżgura l-funzjonament ġust, orjentat lejn is-suq u 

nondiskriminatorju tal-industriji, f'konformità mar-regoli u l-istandards tal-UE, b'mod partikolari 

mar-regoli tal-UE dwar l-Għajnuna mill-Istat, u tenfasizza li dan il-proċess ser jiġi mmonitorjat 

f'artikolazzjoni mal-Kapitolu 8 (Politika tal-kompetizzjoni). L-Ukrajna jeħtieġ li tissikka l-

mekkaniżmi ta' sorveljanza u turi impatt tanġibbli fit-tnaqqis tal-korruzzjoni speċjalment f'setturi 

b'riskju għoli, inkluż il-kostruzzjoni u l-materja prima, issaħħaħ l-integrità tan-negozju kemm fl-

intrapriżi privati kif ukoll f'dawk tal-istat, kif ukoll tiżgura kompetizzjoni ġenwina, trasparenza u 

integrità fil-privatizzazzjoni tal-assi pubbliċi. 

6. Kapitolu 25 – Ix-xjenza u r-riċerka 

L-UE tinnota li l-Ukrajna hija parzjalment allinjata mal-acquis tal-UE dwar il-politika tar-riċerka 

u l-innovazzjoni u tilqa' l-fatt li l-Ukrajna hija assoċjata bis-sħiħ mal-Programm Qafas ewlieni tal-

Unjoni għar-Riċerka u l-Innovazzjoni – Orizzont Ewropa u tinsab fi triq tajba biex tkompli żżid il-

parteċipazzjoni tagħha fil-Programm Qafas. L-UE tistieden lill-Ukrajna ssaħħaħ l-ekosistema tar-

riċerka u l-innovazzjoni tagħha u l-miżuri ta' akkumpanjament meħtieġa. L-UE tħeġġeġ lill-Ukrajna 

tieħu miżuri biex tippromwovi l-kooperazzjoni bejn ix-xjenza u n-negozju u tieħu aktar miżuri biex 

tintegra l-ekosistema tal-innovazzjoni Ukrena u tagħmel progress biex ittejjeb il-prestazzjoni fit-

Tabella ta' Valutazzjoni Ewropea tal-Innovazzjoni. L-UE tistieden ukoll lill-Ukrajna tiżviluppa u 

timplimenta Strateġiji ta' Speċjalizzazzjoni Intelliġenti. 

L-UE tilqa' l-fatt li l-Ukrajna qed tagħmel progress tajjeb fil-Programm Qafas għar-Riċerka u l-

Innovazzjoni ta' Orizzont Ewropa u l-kisba taż-Żona Ewropea tar-Riċerka. L-UE tistieden lill-

Ukrajna tikkomunika u tinvolvi sett saħansitra akbar ta' partijiet ikkonċernati – b'mod partikolari fil-

qasam tal-innovazzjoni. L-UE tinnota li l-Ukrajna hija moderatament imħejjija fl-integrazzjoni 

tagħha fiż-Żona Ewropea tar-Riċerka u tistieden lill-Ukrajna tkompli ssaħħaħ il-kapaċità tagħha li 

tkompli tintegra fiż-Żona Ewropea tar-Riċerka. 

L-UE tilqa' l-fatt li l-Ukrajna għandha fis-seħħ qafas strateġiku u legali effettiv għall-ġlieda kontra 

l-korruzzjoni fir-riċerka u x-xjenza. L-UE tisħaq li l-Ukrajna jeħtieġ li ssaħħaħ l-effettività 

tagħha billi tibni l-kapaċitajiet u timmonitorja l-korpi subordinati u ssaħħaħ il-kontrolli fuq l-użu 

tal-fondi tal-istat, il-ġestjoni tal-assi pubbliċi u l-kunflitti ta' interess. 

7. Kapitolu 26 – L-edukazzjoni u l-kultura 

L-UE tinnota l-allinjament parzjali tal-Ukrajna mal-acquis tal-UE dwar l-edukazzjoni u t-taħriġ. 

L-UE tinnota l-interess tal-Ukrajna li tassoċja ma' Erasmus+. L-UE tissottolinja l-ħtieġa li l-Ukrajna 

tiżgura baġit suffiċjenti għall-edukazzjoni f'konformità mal-ambizzjonijiet u l-miri tagħha. L-UE 

tistieden lill-Ukrajna tagħmel aktar sforzi fir-rigward tal-ġbir tad-data u l-użu tas-Sistema ta' 

Informazzjoni dwar il-Ġestjoni tal-Edukazzjoni għat-tfassil tal-politika, filwaqt li tiżgura 

interoperabbiltà sħiħa fis-sottosetturi tal-edukazzjoni, u r-rapportar pubbliku regolari. L-UE 

tissottolinja l-ħtieġa li r-riforma tal-Ukrajna tal-edukazzjoni u l-kura bikrija tat-tfal tkun 

finanzjarjament sostenibbli u li jiġi żgurat aċċess kontinwu, inklużiv u affordabbli għal edukazzjoni 

u kura ta' kwalità għat-tfal kollha. L-UE tistieden lill-Ukrajna tagħmel aktar sforzi biex timplimenta 

edukazzjoni bbażata fuq il-kompetenzi, tappoġġa lill-għalliema u lill-ħarrieġa b'għodod u taħriġ 

adegwati sabiex jipprovdu tagħlim ta' kwalità għolja b'mod effettiv, u biex issaħħaħ il-ħiliet diġitali 

fil-livelli kollha tal-edukazzjoni. L-UE tistieden ukoll lill-Ukrajna biex fil-qasam tal-edukazzjoni 

għolja timplimenta bis-sħiħ l-impenji ewlenin ta' Bologna u tallinja ruħha mal-Komunikati ta' 

Tirana u Ruma, b'mod partikolari fir-rigward tad-dimensjoni soċjali u l-valuri akkademiċi. L-UE 

tinnota li l-Ukrajna jeħtieġ li tipprijoritizza t-tranżizzjoni lejn l-akkreditazzjoni istituzzjonali tal-

istituzzjonijiet tal-edukazzjoni għolja. L-UE tfakkar li l-Ukrajna għandha tagħmel progress 

suffiċjenti biex tilħaq il-miri kif stabbiliti skont iż-Żona Ewropea ta' Edukazzjoni Għolja, u 

tistabbilixxi sistema ta' monitoraġġ li tittraċċahom b'mod affidabbli. 

L-UE tinnota l-allinjament parzjali tal-Ukrajna mal-acquis tal-UE dwar l-Edukazzjoni u t-Taħriġ 

Vokazzjonali (VET) u l-ħiliet għall-impjegabbiltà u t-tagħlim tul il-ħajja. L-UE tissottolinja l-

ħtieġa li l-Ukrajna tiżgura riżorsi suffiċjenti għall-ottimizzazzjoni tas-sistema tal-VET f'konformità 

mal-ħtiġijiet tas-suq tax-xogħol, biex ittejjeb il-parteċipazzjoni tal-bniet u l-gruppi vulnerabbli, 

inkluż it-tisħiħ tal-kapaċitajiet u ż-żieda fl-għadd ta' għalliema tal-VET u t-titjib tal-kwalità 

tagħhom. L-UE tistieden lill-Ukrajna ssaħħaħ il-koordinazzjoni tat-tagħlim tul il-ħajja u tespandi l-

opportunitajiet tiegħu. L-UE tistieden ukoll lill-Ukrajna tippromwovi l-użu tal-mikrokredenzjali u 

tikkunsidra li tibda kontijiet individwali tal-apprendiment. L-UE tilqa' l-fatt li l-Ukrajna ngħaqdet 

mal-Alleanza Ewropea għall-Apprendistati fl-2025 u tistieden lill-Ukrajna, permezz ta' din il-

parteċipazzjoni, timplimenta r-Rakkomandazzjoni tal-Kunsill tal-2018 dwar qafas Ewropew għal 

apprendistati ta' kwalità u effettivi. 

L-UE tilqa' l-progress tajjeb li għamlet l-Ukrajna fir-rigward taż-żgħażagħ filwaqt li tinnota l-

allinjament parzjali tagħha mal-acquis rispettiv tal-UE. L-UE tistieden lill-Ukrajna tkompli 

tipprijoritizza l-ħidma fost iż-żgħażagħ u l-parteċipazzjoni taż-żgħażagħ, u tkompli taderixxi mal-

Aġenda Ewropea għall-Ħidma fost iż-Żgħażagħ bħala objettivi ċentrali. L-UE tistieden ukoll lill-

Ukrajna tiżgura l-implimentazzjoni effettiva tal-objettivi strateġiċi fil-livell nazzjonali u dak lokali. 

L-UE tinnota l-allinjament parzjali tal-Ukrajna mal-acquis tal-UE dwar l-isports u tenfasizza li l-

Ukrajna jeħtieġ li tkompli l-allinjament leġiżlattiv mal-acquis tal-UE dwar l-isports u ssaħħaħ il-

miżuri ta' integrità fl-isport, inkluż il-ġlieda kontra d-doping, il-governanza tajba, u l-prevenzjoni 

tal-logħob mixtri. 

L-UE tinnota l-allinjament parzjali tal-Ukrajna mal-acquis tal-UE dwar il-kultura u tilqa' l-fatt li l-

Ukrajna hija assoċjata bis-sħiħ ma' Ewropa Kreattiva, il-programm ewlieni tal-Unjoni b'appoġġ 

għas-setturi kulturali u kreattivi. L-UE tistieden lill-Ukrajna timplimenta l-Istrateġija għall-iżvilupp 

tal-kultura Ukrena 2025-2030 b'mod effettiv, tiżgura l-allinjament mad-Direttiva 2014/60/UE dwar 

ir-ritorn ta' oġġetti kulturali u ssaħħaħ il-kapaċità istituzzjonali għall-monitoraġġ tal-eżiti tal-

politika. L-UE tistieden lill-Ukrajna tadotta miżuri ċari, trasparenti u effettivi għall-protezzjoni tal-

wirt kulturali u kontra t-traffikar tiegħu, u tiżgura l-infurzar tagħhom. L-UE tistieden lill-Ukrajna 

tkompli tipprovdi lill-organizzazzjonijiet u lill-professjonisti kulturali u kreattivi b'opportunitajiet 

biex jikkooperaw mal-pari tagħhom fil-pajjiżi tal-UE, b'mod partikolari billi tkompli l-

parteċipazzjoni tagħha fil-programm tal-UE li jappoġġa s-setturi kulturali u kreattivi. 

L-UE tilqa' l-progress tal-Ukrajna fir-rigward tal-ġlieda kontra l-korruzzjoni fl-oqsma tal-

edukazzjoni, iż-żgħażagħ, l-isport u l-kultura. L-UE tistieden ukoll lill-Ukrajna tindirizza l-

korruzzjoni primarjament fl-oqsma tal-edukazzjoni għolja, iż-żgħażagħ, l-isport u l-wirt kulturali. 

Barra minn hekk, l-UE tistieden lill-Ukrajna tiżgura l-integrità u r-responsabbiltà tal-korpi lokali u 

subordinati, inkluż tal-istituzzjonijiet tal-edukazzjoni, taż-żgħażagħ, tal-isport u dawk kulturali. 

8. Kapitolu 29 – L-unjoni doganali 

L-UE tilqa' l-progress tal-Ukrajna fl-allinjament tagħha mal-acquis tal-UE dwar il-leġiżlazzjoni 

doganali. L-UE tieħu nota pożittiva tal-livell għoli ta' allinjament tal-Kodiċi Doganali tal-Ukrajna 

mal-Kodiċi Doganali tal-Unjoni. L-UE tissottolinja l-ħtieġa li l-Ukrajna tkompli tallinja l-qafas 

legali tagħha mal-acquis tal-UE f'dan il-qasam. L-Ukrajna għandha tkompli tallinja l-leġiżlazzjoni 

nazzjonali tagħha mal-Kodiċi Doganali tal-Unjoni u mal-leġiżlazzjoni sekondarja tiegħu kif ukoll 

ma' leġiżlazzjoni doganali oħra tal-Unjoni dwar l-eżenzjonijiet mid-dazju doganali, dwar l-infurzar 

doganali tad-drittijiet tal-proprjetà intellettwali, il-beni kulturali, il-flus kontanti, il-prekursuri tad-

droga u l-beni b'użu doppju. 

L-UE tilqa' l-kapaċità amministrattiva u operazzjonali suffiċjenti tal-Ukrajna biex twettaq il-

kompiti doganali eżistenti tagħha. L-UE tistieden lill-Ukrajna ssaħħaħ aktar il-kapaċità 

amministrattiva u operazzjonali u l-persunal tagħha qabel l-adeżjoni. L-UE tissottolinja l-ħtieġa li l-

Ukrajna tkompli tiżviluppa u taġġorna s-sistemi tal-IT eżistenti tagħha, f'konformità mar-rekwiżiti 

tal-UE, biex tippermetti l-interoperabbiltà mal-ambjent doganali diġitali tal-UE, kif impenjat ruħha 

fil-Pjan ta' Riforma 2024-2030 tas-Servizz Doganali tal-Istat (SCS). L-UE tfakkar fil-ħtieġa li l-

Ukrajna tassenja riżorsi finanzjarji u umani suffiċjenti għall-iżviluppi tal-IT attwali u ppjanati 

kollha, inkluż dawk marbuta ma' evoluzzjonijiet ulterjuri tal-ambjent doganali diġitali tal-UE. 

L-UE tenfasizza li l-Ukrajna jeħtieġ li tkompli ssaħħaħ il-qafas tagħha kontra l-korruzzjoni fil-

qasam doganali. L-Ukrajna ser ikollha bżonn ittejjeb il-ġestjoni tar-riskju, u ssaħħaħ il-

kooperazzjoni bejn l-awtoritajiet u l-aġenziji nazzjonali, u ittejjeb ukoll l-implimentazzjoni u l-

infurzar effettivi tas-sanzjonijiet għal imġiba ħażina. Barra minn hekk, il-prijoritizzazzjoni tal-

implimentazzjoni f'waqtha tar-riforma tal-SCS u l-introduzzjoni ta' miżuri biex jitnaqqsu r-riskji ta' 

korruzzjoni fl-uffiċċji reġjonali u lokali huma kruċjali. 

*** 

Fid-dawl tal-istat attwali tat-tħejjijiet tal-Ukrajna, u bil-kundizzjoni li l-Ukrajna tissodisfa l-

parametri referenzjarji interim dwar il-Ġabra 1, l-UE tinnota li, bil-fehim li l-Ukrajna għandha 

tkompli tagħmel progress fl-allinjament mal-acquis tal-UE u fl-implimentazzjoni tiegħu kopert mill-

kapitoli li ġejjin, u mingħajr preġudizzju għal kwalunkwe kundizzjoni addizzjonali stabbilita fil-

parametri referenzjarji ulterjuri definiti għall-Ġabra 3, dawn jistgħu biss jingħalqu proviżorjament 

ladarba l-UE tkun qablet li l-parametri referenzjarji li ġejjin ikunu ssodisfati: 

Kapitolu 10 – It-trasformazzjoni diġitali u l-media 

• L-Ukrajna allinjat il-leġiżlazzjoni nazzjonali tagħha mal-acquis tal-UE dwar il-

komunikazzjoni elettronika - inkluż id-dispożizzjonijiet dwar l-indipendenza tal-Awtorità 

Regolatorja Nazzjonali, dwar is-servizzi u s-swieq diġitali, il-fiduċja diġitali u ċ-ċibersigurtà, 

id-data, is-semikondutturi, l-intelliġenza artifiċjali u s-servizzi tal-media awdjoviżiva. 

• L-Ukrajna wriet li għandha kapaċità amministrattiva suffiċjenti biex tinforza l-leġiżlazzjoni 

nazzjonali allinjata mal-acquis tal-UE fl-oqsma tal-komunikazzjoni elettronika, is-servizzi u 

s-swieq diġitali, il-fiduċja diġitali u ċ-ċibersigurtà, id-data, is-semikondutturi, l-intelliġenza 

artifiċjali u s-servizzi tal-media awdjoviżiva. Saż-żmien tal-adeżjoni, l-Ukrajna tiżgura 

konformità sħiħa mar-rekwiżiti tal-acquis tal-media biex tiżgura l-libertà u l-pluraliżmu tal-

media. L-Ukrajna tiżgura wkoll il-kapaċità amministrattiva xierqa u l-indipendenza sħiħa tal-

awtoritajiet regolatorji nazzjonali rispettivi, saż-żmien tal-adeżjoni. 

Kapitolu 16 – It-tassazzjoni 

• L-Ukrajna għandha livell avvanzat ta' allinjament mal-acquis tal-UE fl-oqsma li jirrikjedu 

allinjament ulterjuri, b'mod partikolari fit-tassazzjoni diretta u indiretta, inkluż il-VAT, id-

dazji tas-sisa, it-tassazzjoni fuq il-karozzi, kif ukoll fil-kooperazzjoni amministrattiva fil-

qasam tat-tassazzjoni. Dan jinkludi l-adozzjoni u l-implimentazzjoni ta' skeda ta' żmien biex 

gradwalment ikun hemm allinjament mar-regoli tal-UE fl-oqsma tal-VAT u d-dazji tas-sisa 

fuq il-prodotti tal-enerġija, l-alkoħol u x-xorb alkoħoliku u t-tabakk manifatturat, filwaqt li 

jiġi żgurat l-allinjament mal-kamp ta' applikazzjoni, l-eżenzjonijiet, u r-rati tal-ammont 

minimu. Dan jinkludi wkoll l-adozzjoni u l-implimentazzjoni ta' regoli dwar l-iskambju ta' 

informazzjoni, il-ġlieda kontra l-abbuż u t-tassazzjoni tal-intrapriżi. L-Ukrajna għamlet ir-

reġim tat-taxxa simplifikat tagħha konformi mal-acquis tal-UE. 

• L-Ukrajna wriet li għandha kapaċità amministrattiva adegwata bi standards għoljin ta' 

integrità fi ħdan l-awtorità tat-taxxa, livelli ta' persunal suffiċjenti, u l-infrastruttura neċessarja 

kemm fil-livell ċentrali kif ukoll fil-livell lokali biex timplimenta u tinforza l-leġiżlazzjoni 

fiskali u biex tiżgura ġbir tat-taxxa effettiv u sforzi sostnuti biex tiġġieled il-korruzzjoni fl-

amministrazzjoni tat-taxxa. L-Ukrajna wriet li l-Uffiċċju Ċentrali ta' Kollegament u l-Uffiċċju 

Ċentrali ta' Kollegament tas-Sisa għandhom fis-seħħ l-istrutturi u l-arranġamenti adatti biex 

mal-adeżjoni jkollhom persunal suffiċjenti u jkunu operattivi. 

• L-Ukrajna għamlet progress suffiċjenti fl-iżvilupp tas-sistemi ta' appoġġ tal-IT tal-awtorità 

tat-taxxa tagħha, inkluż dawk marbuta mal-interkonnettività u l-interoperabbiltà mas-sistemi 

rilevanti tal-UE - inkluż dawk għall-amministrazzjoni tal-VAT u tad-dazji tas-sisa - u fl-

istabbiliment tas-sistemi tal-IT neċessarji għal kooperazzjoni amministrattiva fil-qasam tat-

taxxa u l-iskambju ta' informazzjoni fil-qasam tat-tassazzjoni. 

Kapitolu 17 – Il-politika ekonomika u monetarja 

• L-Ukrajna allinjat il-qafas legali tagħha mal-acquis tal-UE biex tiżgura l-indipendenza sħiħa 

tal-Bank Nazzjonali tal-Ukrajna (NBU) u l-projbizzjoni tal-finanzjament monetarju tas-settur 

pubbliku, u biex tippermetti l-integrazzjoni tal-NBU fis-Sistema Ewropea ta' Banek Ċentrali. 

• L-Ukrajna allinjat il-qafas legali tagħha sabiex tikkonforma mar-rekwiżiti tal-UE dwar l-oqfsa 

baġitarji nazzjonali. 

Kapitolu 19 – Il-politika soċjali u l-impjiegi 

• L-Ukrajna allinjat il-leġiżlazzjoni tagħha fl-oqsma tal-liġi tax-xogħol u tas-saħħa u s-sigurtà 

fuq il-post tax-xogħol mal-acquis tal-UE u wriet li sal-adeżjoni ser ikun hemm fis-seħħ 

strutturi amministrattivi u kapaċità ta' infurzar adegwati biex jiġi implimentat b'mod korrett l-

acquis tal-UE dwar il-liġi tax-xogħol u dwar is-saħħa u s-sigurtà fuq il-post tax-xogħol, b'mod 

partikolari permezz tat-tisħiħ tas-sistema ta' spezzjoni tax-xogħol. 

• L-Ukrajna allinjat mal-acquis tal-UE fir-rigward tal-protezzjoni soċjali u l-inklużjoni, u dwar 

in-nondiskriminazzjoni u dwar it-trattament ugwali bejn in-nisa u l-irġiel fil-qasam tal-

impjiegi u fil-politika soċjali, u turi li sal-mument tal-adeżjoni ser ikunu fis-seħħ strutturi 

amministrattivi u kapaċitajiet amministrattivi u ta' infurzar adegwati. 

• L-Ukrajna wriet li għandha kapaċità adegwata biex tiżgura l-implimentazzjoni u l-infurzar 

effettivi tal-leġiżlazzjoni u tal-qafas ta' politika fl-oqsma tal-impjiegi u tal-politika soċjali, 

inkluż kapaċitajiet ta' ppjanar u operazzjonali, biex trawwem djalogu soċjali effettiv, kif ukoll 

biex tiżgura kapaċitajiet għall-ġestjoni futura tal-Fond Soċjali Ewropew. 

Kapitolu 20 – Il-politika imprenditorjali u industrijali 

• L-Ukrajna stabbiliet u qed tibda timplimenta strateġija industrijali komprensiva f'konformità 

mal-politiki korrispondenti tal-UE. 

• L-Ukrajna wriet li għandha kapaċitajiet amministrattivi u livell ta' koordinazzjoni adegwati 

bejn il-ministeri u l-aġenziji kkonċernati. 

Kapitolu 25 – Ix-xjenza u r-riċerka 

• L-Ukrajna wriet li għandha l-kapaċitajiet implimentattivi neċessarji biex tiżgura, hekk kif iċ-

ċirkostanzi jħalluha, żieda fl-investiment fir-riċerka u x-xjenza, b'mod partikolari l-

finanzjament pubbliku. 

• L-Ukrajna wriet li stabbiliet strutturi biex issaħħaħ l-ekosistemi tar-riċerka u l-innovazzjoni, l-

iżvilupp u l-implimentazzjoni ta' strateġiji intelliġenti ta' speċjalizzazzjoni u miżuri biex 

ittejjeb il-kooperazzjoni bejn is-settur privat u dak pubbliku fir-riċerka u l-innovazzjoni. 

• L-Ukrajna adottat u qed tagħmel progress fl-implimentazzjoni tal-pjan direzzjonali taż-Żona 

Ewropea tar-Riċerka għall-2025-2027. 

Kapitolu 26 – L-edukazzjoni u l-kultura 

• L-Ukrajna wriet li stabbiliet il-qafas istituzzjonali u ta' politika meħtieġ, l-ippjanar baġitarju 

korrispondenti, u miżuri kontra l-korruzzjoni, bl-għan li tissodisfa l-objettivi ta' politika tal-

UE fl-oqsma tal-edukazzjoni u t-taħriġ, inkluż l-edukazzjoni u t-taħriġ vokazzjonali, iż-

żgħażagħ, l-isports u l-kultura. Dan jinkludi miżuri lejn l-għeluq tad-distakk mill-miri 

stabbiliti fil-qafas taż-Żona Ewropea tal-Edukazzjoni, u progressivament il-bini ta' sistema ta' 

monitoraġġ affidabbli u interoperabbli li żżomm rendikont tal-eżiti fis-subsetturi kollha tal-

edukazzjoni. 

Kapitolu 29 – L-unjoni doganali 

• L-Ukrajna għandha livell avvanzat ta' allinjament mal-oqsma li jirrikjedu allinjament ulterjuri, 

b'mod partikolari l-Kodiċi Doganali tal-Unjoni u l-leġiżlazzjoni sekondarja korrispondenti kif 

ukoll ma' leġiżlazzjoni doganali oħra tal-Unjoni bħall-eżenzjonijiet mid-dazju doganali u 

dwar l-infurzar doganali tad-drittijiet tal-proprjetà intellettwali, il-beni kulturali, il-flus 

kontanti, il-prekursuri tad-droga u l-beni b'użu doppju. 

• L-Ukrajna wriet li għandha kapaċità amministrattiva u operazzjonali adegwata bi standards 

għoljin ta' integrità u prestazzjoni tal-amministrazzjoni doganali kif ukoll l-infrastruttura 

meħtieġa fl-uffiċċji doganali ċentrali, reġjonali u lokali tagħha biex timplimenta u tinforza l-

leġiżlazzjoni doganali tagħha, u biex tikkontrolla u tissorvelja b'mod effettiv il-movimenti 

transfruntieri u biex tiżgura sforzi sostnuti biex tiġġieled il-korruzzjoni fis-settur doganali 

inkluż permezz tar-riforma kompluta tas-Servizz Doganali tal-Istat, inkluż l-attestazzjoni mill-

ġdid tal-persunal. 

• L-Ukrajna wriet progress suffiċjenti fit-tħejjija u l-iżvilupp tas-sistemi doganali diġitali 

meħtieġa għall-implimentazzjoni tal-Kodiċi Doganali tal-Unjoni u ta' leġiżlazzjoni doganali 

oħra tal-Unjoni, permezz tal-implimentazzjoni tal-Pjan ta' Riforma 2024-2030 tas-Servizz 

Doganali tal-Istat (SCS) u bl-iżgurar tar-riżorsi baġitarji u umani neċessarji li jippermettu l-

iżvilupp ta' dawn is-sistemi doganali diġitali u l-interoperabbiltà tagħhom mal-ambjent 

doganali diġitali tal-UE. 

* * 

Il-monitoraġġ tal-progress fl-allinjament mal-acquis tal-UE u l-implimentazzjoni tiegħu u l-istandards Ewropej 

rilevanti ser ikompli matul in-negozjati kollha. L-UE tissottolinja li ser tagħti attenzjoni partikolari lill-

monitoraġġ tal-kwistjonijiet speċifiċi kollha msemmija hawn fuq bil-ħsieb li tiżgura l-kapaċità amministrattiva 

tal-Ukrajna, il-kapaċità tagħha li tlesti l-allinjament legali fis-setturi kollha fil-qafas ta' din il-ġabra, kif ukoll 

tagħmel aktar progress fl-implimentazzjoni u l-infurzar. Ir-rabtiet bejn din il-ġabra u ġabriet ta' negozjar oħra 

għandhom jiġu kkunsidrati b'mod partikolari. Valutazzjoni finali tal-konformità tal-leġiżlazzjoni tal-Ukrajna 

mal-acquis tal-UE u l-istandards Ewropej rilevanti kif ukoll tal-kapaċità ta' implimentazzjoni tagħha tista' ssir 

biss fi stadju aktar tard tan-negozjati. Minbarra l-informazzjoni kollha li l-UE tista' tirrikjedi għan-negozjati 

f'din il-ġabra, u li għandha tiġi pprovduta lill-Konferenza, l-UE tistieden lill-Ukrajna biex regolarment 

tipprovdi lill-Kunsill ta' Stabbilizzazzjoni u ta' Assoċjazzjoni informazzjoni dettaljata bil-miktub dwar il-

progress li jkun sar fl-implimentazzjoni tal-acquis tal-UE. 

Fid-dawl tal-kunsiderazzjonijiet kollha ta' hawn fuq, il-Konferenza ser ikollha terġa' lura għal din il-ġabra 

f'mument xieraq. 

Barra minn hekk, l-UE tfakkar li bejn is-7 ta' Ottubru 2026 u l-konklużjoni tan-negozjati jista' jkun 

hemm acquis tal-UE ġdid. 

 

 


